
Osasun Departamentuak ohartarazi du henna beltzarekin egiten diren tatuajeek erreakzio alergikoak eragin ditzaketela 

Asteazkena, 2008ko abuztuaren 6a.  Henna beltzarekin egiten diren tatuajeek, horren ugariak uda partean odolgabeak eta aldi baterakoak direlako, erreakzio alergikoak eragin ditzakete, besteak beste, hazkura, babak eta azalaren dekolorazioa tatuajea egin den zatian, eta sentiberatze alergiko iraunkorra tinduei, koloratzaileei eta erabilera ohikoa duten beste gai batzuei. Nafarroako Gobernuko Osasun Departamentuak tatuaje horien arriskuez ohartarazi du, sarri askotan, jolas moduan haurrei egiten zaizkienak.


Henna beltzarekin egiten diren tatuajeak ez dira tatuajeak berez, ez baitira tinta injekzio bitartez egiten. Aitzitik, azal estanpazioak dira eta horiek egiteko grabatua egonen den azalaren zatia plastiko batekin okluditzen da, ondo finka dadin. Tatuaje faltsu horien kontrako aholku irmoa eman dute osasun aginpideek.


Henna beltza legez kanpoko produktu klandestinoa da, eta ondorioz, ez du osasun kontrolik izaten. Gainera, koloratzaileak izan ohi ditu, besteak beste, parafenilendiamina edo PPDa, ile tinduekin egiten den substantzia, tatuajeari tonu beltz biziagoa eta distiratsuagoa ematen diona, gehiago iraunarazi eta finkatze prozesua bizkortzen duena eta merkea dena.


Debekatua dago PPDa zuzenean azalean ematea eta, henna beltzean egon ohi den kontzentrazio maila altua kontuan hartuz, erreakzio alergikoak eragin ditzake. Erreakzio horiek tatuajea egin eta bizpahiru astetara agertu ohi dira: erupzio gutxi gorabehera arin edo larria edo ekzema antzeko itxura duena tatuatutako tokiaren gainean. 

Parafenilendiaminaren kontaktuzko alergia baten ondorioak larriak dira, eta are gehiago haur eta gazteengan, sentiberatzea iraunkorra baita eta ondoren beste erreakzio batzuk gerta baitaitezke eguneroko beste produktu batzuekin kontaktuan; gaixoek eguneroko beste produktu horiek azalarekin kontaktuan egotea saihestu beharko lukete, besteak beste, ile tinduak, inprenta tinduak, industria isurkariak eta krema fotobabesleak. Kasu hauetan erreakzio alergikoek eragiten dituzten ekzemek larrialdiko arreta medikoak behar izaten dituzte zenbaitetan, baita ospitaleratzea ere zenbait kasutan.
Henna beltza henna naturaletik bereizi behar da. Lawsonia inermis izeneko landaretik lortzen den pigmentua da, kolore marroi gorrixka du eta oro har, ez du kontraindikaziorik izaten. Henna naturala antzinatasunetik erabili izan da gorputza apaintzeko eta arabiar eta asiar kulturetatik dator. Hennarekin egindako azal apaingarriak aldi baterakoak dira, baina jendeak nahiago ditu henna beltzarekin egindakoak, eta turismo eta uda garaiko denbora pasako tokietako eskaintza tipikoa izaten da gehiago nabarmentzen direlako, bizkorrago finkatzen direlako, azalean gehiago irauten dutelako eta tatuaje baten antz handiagoa dutelako.

Informazio hau lantzeko honako mediku hauen iritzia eskatu da: Mónica Larrea, Nafarroako Ospitaleko dermatologoa eta Miguel Javier Salvador, Bideko Ama Birjina Ospitaleko anestesiologoa, eta gaiari buruzko bi txosten ere erabili dira. Lehena honako hauek landu dute: M. Hervella, dermatologoak eta G. Durán pediatrak, biak Lizarrako García Orcoyen Ospitalekoak, M.E. Iglesias, C. Ros eta M. Gállego dermatologoek, Nafarroako Ospitalekoek; bigarrena, berriz: E.M. Lasa, Z. Cojocariu, E. Arroabarrena, S. Echechipía, M.P. L. Martín eta A. I. Tabar doktoreek, Bideko Ama Birjina Ospitaleko Alergologia Atalekoek. 

